
Astelehena, 2008ko maiatzaren 19a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Gobernuak Getxoko atentatua gaitzetsi du
Astelehena, 2008ko maiatzaren 19a.  Nafarroako Gobernuak gaitzetsi du gaurko bilkuran joan den goizaldean Getxon (Bizkaia) ETA banda terroristak egindako atentatua.

Foru Exekutiboak haren elkartasuna adierazi die leherketak ukitutako auzokideei eta eskerrak ematen ditu, joan zen astean Legutianon gertatutakoan ez bezala, aurretik irtenaraziak izan direlako.
Nafarroako Gobernuaren irudikoz, ETAk hasitako bonba-autoen bidezko atentatuen boladak berriz erakusten du terrorismoaren aurrean ez dutela balio hiltzaileak baretzeko xedez autogobernu maila handiagoak aldarrikatzen dutenen jarrera epel eta zinikoek. 
Foru Exekutiboak alderdi demokratikoen batasuna benetako eta etengabekoa eskatu du indarkeria, xantaia eta terrorearen aitzinean. Halaber, erabateko sostengua erakusten die Estatuko Segurtasun Indarrei, eta bereziki Guardia Zibilari, ETA erakunde terrorista akabatu dezaten legeak beren eskuetan jartzen dituen baliabide guziak erabilita.
HERRI LAN, GARRAIO ETA KOMUNIKAZIO DEPARTAMENTUA

Gobernuak Aiegiko Udalarekin lankidetza hitzarmena egiteko baimena eman du, bertako zeharbidea berritzeko

Astelehena, 2008ko maiatzaren 19a. Nafarroako Gobernuak Herri Lan, Garraio eta Komunikazio Departamentuaren eta Aiegiko Udalaren arteko lankidetza hitzarmenaren testua onartu du, zeharbidea berritzeko lanak egiteko, “Aiegiko zeharbidearen hobekuntza, 1. Fasea” proiektuaren baitan. 

Hitzarmenaren testua bat dator zeharbideetan gisa horretako esku-hartzeak egiteko moduari buruzko araudiarekin, eta Herri Lan, Garraio eta Komunikazio Departamentuak finantzatu ditzakeen kontzeptuak eta ehunekoak ezarri ditu. 


Proiektuaren lizitaziorako oinarri-aurrekontua 2.253.997 eurokoa da. Herri Lan, Garraio eta Komunikazio Departamentuak 618.513,54 euroko ekarpena eginen du, lanak egiteko, proiektua idazteko eta lanak zuzentzeko. 


Gaur onartu duten hitzarmenaren helburua Aiegiko zeharbidea hobetzea da. Zeharbideak 1.004 metroko luzera du, eta honako lan hauek eginen dituzte bertan (batik bat): galtzada zolaberritzea, euri urak biltzea, eta seinaleak ezartzea (horizontalak eta bertikalak). Lanak gauzatzeko epea 6 hilabetekoa izanen da. 


Aiegiko Udalak lanak eta zuzendaritza teknikoa kontratatuko ditu, eta Zainketa Zerbitzuak ikuskatze lanak eginen ditu. Lanak 2008an egin eta finantzatuko dituzte. Amaitu ondoren, zeharbidearen titulartasuna Aiegiko Udalarena izanen da. 

Proiektuaren deskribapena

“Aiegiko zeharbidearen urbanizazioa eta hobekuntza, 1. Fasea” proiektua “V.S. Ingeniería y Urbanismo” enpresak egin zuen eta Aiegiko Udalak 2007ko abuztuaren 20an aurkeztu zuen. Proiektuaren bidez irtenbidea eman nahi diete zeharbidea herri barruko bide izendatzetik eratorritako beharrizanei, Lizarrako saihesbidearen eraikuntza dela-eta (maiatzaren 10eko 154/1999 Foru Dekretua).


Hartara, hiri eremuko esku-hartzea izan dadin nahi dute, zeharbidea kale gisa hartuta, errepide gisa baino gehiago. Beraz, edozein motatako ibilgailuak ibili ahal izanen dira, bi norabideetan, baina abiadura txikian, oinezkoak seguru ibili ahal izateko, luzetara zein zeharka. Inbertsioaren baitan egonen dira honako esku-hartze hauek: espaloiak, oinezkoentzako eremuak, eta zeharbidean amaitzen diren kaleekiko elkarguneak zolatzea, urbanizazioaren elementu osagarriak egitea (hala nola paretak eta aldapetarako elementu bereziak), etab.


Helburu horiek erdiesteko, honako neurri hauek hartuko dituzte:


- Zeharkako ebakidura egokia, 3,25 metroko bideekin (edozein ibilgailu ibiltzeko, neurrizko abiaduran), zabalera aldakorreko espaloiak (beharrizanen eta baldintzen arabera), eta 2,20 metro zabaleko luzetarako aparkalekuak. 


- Ezkerretaranzko birak ahalbidetzea, zeharbidetik alboko kaleetara. 

- Galtzadaren ertzetan aparkalekuak proiektatzea.


- Tamaina egokiko biribilguneak eraikitzea. 


- Oinezkoentzako pasagune goratuak eraikitzea, seinaleekin eta argiztapenarekin. 

- Zeharbidean seinale bertikal errepikakorrak jartzea.


- Zeharbidean argiak jartzea, bi alboetan, hiri eremuko esku-hartzea dela kontuan hartuta.

- Galtzadan nahastura bituminosoa botatzea, 16 zentimetrokoa (berotan). Hain zuzen ere, G-20 eta kareharrizko agregatua (7 eta 5 zentimetroko bi geruza) eta S-12 eta ofitazko agregatua (4 zentimetroko geruza) botako dituzte, hartxintxar artifizialaren gainean (40 cm). Eta hori guztia E-2 motako zelaigunearen gainean (profila markatuta eta trinkotuta). 


- Espaloiak zolatzea, harrizko baldosa zimurtsua eta betoizko morteroa erabiliz, 13 zentimetroko betoizko oinarriaren gainean (HM-20 masa).


- Euri ura biltzeko hodia ezartzea. Hain zuzen, PVCzko hodia, 350-500 milimetrokoa, edo betoi armatuzko hodia, 800 milimetrokoa. Erregistro putzuak ezartzea, 50 metroan behin edo norabidea eta malda aldatzen diren lekuetan. Era berean, hargune guztiak berritzea eta hustubideak, saretak eta kutxetak ezartzea, ura putzuan isurtzen ez duten harguneetan. 


- Seinale horizontal eta bertikalak ezartzea, arauei jarraiki, eta baita udalerriko kultur elementuei eta leku interesgarriei buruzko seinaleak ere. 


- Proiektuaren baitan, baina finantzaketarik gabe (Udalaren kontura), argiztapen linea berri bateko kableak ezartzea, aginte gunea aldatzea, zutabe eta argi berriak ezartzea, ureztatze sistema ezartzea, eta soropilak eratzea eta landaketak egitea. 
HERRI LAN, GARRAIO ETA KOMUNIKAZIO DEPARTAMENTUA

Gobernuak baimena eman du Auritz eta Ezkaroze arteko errepidea berritzeko, 1,8 milioi euroko inbertsioarekin

Astelehena, 2008ko maiatzaren 19a. Nafarroako Gobernuak baimena eman dio Herri Lan, Garraio eta Komunikazio Departamentuko kontseilariari, NA-140 Auritz-Otsagabia-Izaba Pirinioetako zeharkako ardatzeko I. Tartea (Auritz-Ezkaroze) berritzeko lanak kontratatzeko. Lanek 1.877.878,21 euroko aurrekontua izanen dute, eta egiteko epea 4 hilabetekoa izanen da. 

NA-140 errepideko Auritz-Ezkaroze tartea berritzeko lanak Nafarroako Errepideen II. Plan Zuzentzailean (2002-2009) eta Nafarroako Errepide Sareko Esku-hartzeak Azkartzeko Planean aurreikusita daude, Nafarroako Gobernuaren eta Inbertsio eta Azpiegituren Sozietate Publikoaren (SPRIN) arteko hitzarmenari jarraiki. Lanak osatzeko beste bi esku-hartze eginen dituzte, baina kostu txikiagoa izanen dutenez, Gobernuak ez du horien gaineko Erabakirik hartu beharko. 

Auritz-Ezkaroze tarteak 32,10 kilometroko luzera du, eta bertan eginen dituzten lanak honako hauek dira: zoladura eta harri-lubetak berritzea, trazaduraren zati bat hobetzea (PK 2tik 4ra bitarte), eta bi elkargune berritzea (NA-140 eta N-135 errepideen artekoa eta NA-140 errepidetik Hiriberri Aezkoara sartzeko elkargunea). Era berean, zeharkako drainatze sistema berrikusiko dute, eta dagozkion fabrika lanak lehengoratu edo handituko dituzte. Beste lan osagarri batzuk ere eginen dituzte, hala nola zehar neurria txikitzen duten zuhaitzak botatzea edo kimatzea (bide segurtasunean eragin zuzena baitute).
BERRIKUNTZA, ENPRESA ETA ENPLEGU DEPARTAMENTUA

Hiru erakunderi ia 3,5 milioi €-ko diru laguntza emateko baimena eman du Gobernuak, elbarriak enplegurako zentro berezietan laneratzeko 
Astelehena, 2008ko maiatzaren 19a. Nafarroako Gobernuak erabaki bat hartu du, eta hartara, Nafarroako Enplegu Zerbitzuko zuzendari kudeatzaileari baimena eman dio ezintasunarekin zerikusia duten hiru erakunderi (ADISCO, TASUBINSA eta AMIMET) inbertsioak egiteko diru laguntzak emateko. Guztizko zenbatekoa 3.452.800 €-koa izanen da. 


Zehazki, TASUBINSA zentroak 2.452.800 €-ko diru laguntza jasoko du, 2008tik 2011ra bitarte. TASUBINSA 1989an sortu zuten, besteak beste ezintasunen bat duten pertsonen lanpostuak kudeatzeko, eta gaur egun ezintasunen bat duten 568 langile ditu. 


Aipaturiko laguntza Burlatan bi habearte erosi eta lehendik daudenak handitzeko izanen da. Hartara, gaur egungo saturazioari aurre egin, inguruko eskaria ase, nahi duten enpresekin kontratu berriak negoziatu, eta mota orotako kableak ekoizteko atal berri bat sortuko dute. Gainera, inbertsio arrunten baitan, kableak egiteko makina bat, injekzio makinak (Beriaingo lantokirako), lanabes espezifikoetarako makinak, Villatuertako lantokirako makina bat eta hiru ibilgailu erosiko dituzte. Bestalde, azpiegiturak hobetzeko inbertsioak eginen dituzte. Hain zuzen ere, Tafalla, Noain eta Ibaiondoko lantokietan berokuntza instalazioa egin (gas naturala), San Adrián, Zangoza, Beriain, Noain, Orkoien eta Burlatako lantokietan eta zerbitzuetan traba arkitektonikoak ezabatzeko igogailuak ezarri, hamahiru lantokietako atseden eremuetan eta sarreretan pantailak ezarri, eta beste bi zerbitzari erosiko dituzte.


AMIMET enplegurako zentro bereziari dagokionez, 800.000 €-ko laguntza jasoko du, Tutera eta Erriberako elbarriak laneratu daitezen sustatzeko “LOGINTEGRA” jarduera proiektua gauzatzeko. Proiektuaren helburua da Tuterako "Ciudad Agroalimentaria" (Nekazaritzako Elikagaien Hiria) industrialdearen inguruan logistika zerbitzuak eskaintzea; hots, hainbat motatako enpresei zeharkako zerbitzuak eskaintzea, batik bat nekazaritzako elikagaien sektorean. Elikagaien segurtasunaren eta trazabilitatearen arloko zerbitzuak izanen dira, eta 35-40 lanpostu sortuko dituzte. 

Amaitzeko, Corellako Urritu Fisiko eta Psikikoen Elkarteak (ADISCO) 200.000 €-ko laguntza jasoko du, 2008an, 2009an, 2010en eta 2011n. ADISCO elkarteak enplegurako zentro berezi bat du, 1997az geroztik. 1999an, instalazioak handitu zituzten, lehengoz, eta 2002an, berriro handitu zituzten, azkenekoz, lan gehiago egiteko eta lanpostu berriak sortzeko. Gaur egun, ezintasunen bat duten 58 langile dituzte. Enplegurako zentro bereziak lau atal ditu: batean, kandela lurrindunak eta elizkizunetarako kandelak egiten dituzte; bi ataletan, inguruko enpresetarako azpi-kontratazioak egiten dituzte; eta beste batean, Administrazioaren arloko erakundeei zerbitzuak eskaintzen dizkiete. 

ADISCOren jarduera nagusiari dagokionez (kandelak egitea eta saltzea), gero eta merkatu handiagoa du, eta Espainia osoko salmenta sare baten baitan dago. Gainera, Nafarroako Ganberako PIPE programan parte hartzen du, Kanpo Merkataritzaren Espainiako Institutuarekin elkarlanean, produktuak esportatzeko aukerak aztertzeko. Gaur egun, jarduera guztiak zentroaren lokaletatik kudeatzen dituzte. Hain zuzen ere, zentroak bi habearte ditu (bata bestearen parean), industrialde berean, eta hori oztopotzat har daiteke; izan ere, langileak, jarduera eta antolakuntza fisikoki bereizita daude. Lurra erosi eta 2.800 metro koadroko habearte bat eraikitzeko proiektuari esker jarduera guztiak lokal bakarrean egin ahal izanen dituzte, eta hartara, baliabideak optimizatu, jarduera berriei ekiteko ahalmen handiagoa lortu, gaur egungo lanpostuei eutsi, eta ezintasunen bat duten lagunentzako lanpostu berriak sortu ahal izanen dituzte. 

Gaur egun, hain zuzen, 1.550 metro koadroko habeartea du ADISCOk, eta 2.800 metro koadrokoa eraikitzen dutenean zentroaren baliabideak optimizatu eta lehiakortasuna eta bezeroei eskainitako zerbitzua hobetuko dituzte. Gainera, gaur egun dituzten 58 langileei eutsiko diete, eta beste 10 lanpostu sortuko dituzte (ezintasunen bat duten pertsonentzat). Azkenik, salmentak %10 handituko dituzte, 2007arekin alderatuz gero. 
TOKI ADMINISTRAZIO DEPARTAMENTUA
Azpirotzek (Larraun) haren hondakin-uren arazketa hobetuko du

Astelehena, 2008ko maiatzaren 19a.  Nilsa sozietate publikoak Azpirozko (Larraun) hondakin-uren arazketa hobetuko du, izan ere, hustubidea eta arazketa sistema berria eraikiko baititu. Proiektu hau egiteko, Nafarroako Gobernuak ukitutako ondasun eta eskubideen okupazioa presakotzat deklaratu du nahitaezko desjabetzapenaren ondorioetarako.

Obrak hiru hilabetetan eginen dira eta beren aurrekontua 153.676 eurokoa izanen da. Finantziaziorako saneamendu kanona erabiliko da, Nilsak kudeatu eta nafar guztiek ordaintzen dutena.
Azpirozko saneamendu sareak zaharrak dira, beraz, hobetu behar dira. Bestalde, hondakin-ura putzu septiko bateraino eramaten da eta haren tratatzeko ahalmena ez da jadanik nahikoa jasotzen duen uren emarirako. Hori dela-eta, Toki Administrazio Departamentuari atxikituta dagoen Nilsa sozietateak hustubidea eta arazketa sistema berria eraikitzea proposatu zuen Aotza errekara doan uraren irteera-kalitatea hobetzeko xedez.

LANDA GARAPENEKO ETA INGURUMENEKO DEPARTAMENTUA
Nafarroako Gobernuak 2,77 milioi euro inbertituko du Lergan nekazaritzako azpiegiturak eraikitzeko

Astelehena, 2008ko maiatzaren 19a.  Nafarroako Gobernuak baimena eman dio Landa Garapeneko eta Ingurumeneko Departamentuari 2.776.217,35 euroko gastua konprometitzeko Lergako inguruetan bide eta hustubide sarea egiteko.

Lehen berrantolamenduko proiektu hau egiteko inbertsioa honelaxe banatuko da: 800.000 euro 2008. urtean, 1.300.000 euro 2009. urtean eta 676.217,35 euro 2010ean. Proiektuak lehorreko laborantzako 1.980 hektarea hartzen ditu, 173 jaberenak direnak eta lur eremu hori 798 finketan banatuta gelditu da.
Obraren helburua da zerbitzu ematea lurzati berrentokamendu prozesuaren ondoren sortutako finka berriei. Bideak eta hustubideak eginda lurzati berrietarako sarbide zuzena bermatzen da eta euri-uren bideratze egokia.

LANDA GARAPENEKO ETA INGURUMENEKO DEPARTAMENTUA
Peraltan herrilur bat trukatzea onetsi da zeharbide bat aldatzeko
Astelehena, 2008ko maiatzaren 19a.  Nafarroako Gobernuak Peraltan herrilur bat desafektatzea onetsi du beste lur partikular batekin trukatzeko herriko 4. zeharbidea aldatzeko “El Vivero” alderdian.
Zehatz-mehatz, 444 metro karratuko herrilurra da “El Vivero” alderdian kokatutako lurzati batean, eta herriko Udalak tamaina bereko beste lur partikular batekin trukatuko du, azken hau ere leku berean.

OSASUN DEPARTAMENTUA
Gobernuak hitzarmen bat onetsi du Osasun Ministeriorekin erditze normala sustatzeko
Astelehena, 2008ko maiatzaren 19a.  Nafarroako Gobernuak baimena eman du gaurko bilkuran hitzarmen bat sinatzeko Osasuna eta Kontsumoaren  Ministerioarekin erditze normalerako laguntza naturala ez medikalizatua ezartzeko Osasunbidea-Nafarroako Osasun Zerbitzuko ospitaleetako Obstetrizia eta Ginekologia zerbitzuetan, bai eta prozesu guztiaren humanizatzeko eta bularra ematea sustatzeko ere, genero ikuspegi batetik, beti ere Osasun Sistema Nazionaleko Erditze Normalerako Laguntzaren Estrategiarekin bat eginda.
Proiektu hau martxan jartzeko 77.778 euroko aurrekontua dago aurten eta horietatik 54.444 euro Osasuna eta Kontsumoaren Ministerioak jarriko ditu eta 23.333 euro Osasun Departamentuak, obstetrizia eta ginekologia zerbitzuak dituzten hiru ospitaleen aurrekontuen bidez (Iruñeko Bideko Amabirjina Ospitalea, Tuterako Reina Sofia Ospitalea eta Lizarrako Gartzia Orkoien Ospitalea).
KULTURA ETA TURISMO DEPARTAMENTUA
298.250 euroko gastua onetsi da “Punto de Vista” Zinema Dokumentalaren Nazioarteko V. Jaialdia egiteko
Astelehena, 2008ko maiatzaren 19a.  Nafarroako Gobernuak baimena eman dio Kultura zuzendari nagusiari hainbat urtetarako kontratua egiteko “Punto de Vista” Zinema Dokumentalaren Nazioarteko Jaialdiaren bosgarren ediziorako.
Onetsitako gastua 298.250 eurokoa da eta honelaxe banatuko da: 43.250 euro 2008. urtean eta 231.000 euro 2009. urtean heldu den urteko aurrekontuetan horretarako zehazten den kontu-sailaren kargura, eta beste 24.000 euro gehiago 2009an “Sariak” edo antzeko kontu-sailaren kargura.

“Punto de Vista” Zinema Dokumentalaren Jaialdia Iruñan egiten da otsailaren 13tik 21era. Haren antolakuntzaren konplexutasunagatik eta urte hasieran egiten denez, ezinbestekoa da gastua 2008 eta 2009ko ekitaldietan egitea.  
KULTURA ETA TURISMO DEPARTAMENTUA
Bederatzi udalerritan Nafarroako Inbentario Arkeologikoa egitea onets da

Astelehena, 2008ko maiatzaren 19a.  Nafarroako Gobernuak baimena eman dio Kultura zuzendari nagusiari hainbat urtetarako kontratua egiteko Elo, Ibargoiti, Irunberri, Ledea, Zangoza, Oibar, Esa, Sada eta Leatxen Nafarroako Inbentario Arkeologikoa egin dadin 2008 eta 2009an zehar.

Onetsi den gastua, 153.052 eurokoa, honelaxe banatuko da: 67.600 euro 2008an eta 85.452 euro 2009an. Kontratua hainbat urtetarakoa da azken urte hauetan aldaketak izan direlako nekazaritzako luberritzean.
LURRALDEAREN ANTOLAMENDU ETA ETXEBIZITZA DEPARTAMENTUA
Urdiain-Altsasuko industria eremuaren Plan Sektoriala onetsi eta Rocaforte eta Tuterakoenak aldatu dira

Astelehena, 2008ko maiatzaren 19a.  Nafarroako Gobernuak onetsi du gaurko bilkuran Urdiain-Altsasuko industria eremuaren Udalez gaindiko Plan Sektoriala, Berrikuntza, Enpresa eta Enplegu Departamentuak sustatzen duena. 937.697 metro karratuekin, Nafarroako Gobernuak Sakanan industria zoruan egin duen esku hartzerik handiena izan da hau. Halaber, Plan sektorialak aldatzeko espedienteak onetsi dira Rocaforteko (Zangoza) industrialdea handitzeko proiektuan (Nasuinsak sustatua),  eta Tuteran, S-1, S-2 eta S-3 Sektoreetan, eskualdeko Jarduera Eremua ezartzeko proiektuan (Tuterako Udalak eta Nasuinsak sustatua). 
Hiru jarduera hauek 51 milioi euroko inbertsioa suposatzen dute denera, horietarik 29 milioi euro Tuterari dagozkio, 17 milioi Urdiain-Altsasuri eta 5 Zangozari. Hiru Plan Sektorialek industria lurzoruaren 3,1 milioi metro karratu ukitzen dituzte.

LURRALDEAREN ANTOLAMENDU ETA ETXEBIZITZA DEPARTAMENTUA
Hainbat dirulaguntza onetsi dira Orisoain, Cabanillas, Esa, Torres del Rio eta Belaskoaingo plan orokorretarako

Astelehena, 2008ko maiatzaren 19a.  Nafarroako Gobernuak baimena eman dio Lurraldearen Antolamendu eta Etxebizitza zuzendari nagusiari hainbat urtetarako gastu konpromisoak  har ditzan Orisoain, Cabanillas, Esa, Torres del Rio eta Belaskoaingo udal plan orokorretarako.
Gastuak hainbat urtetan eginen dira eta honelaxe banatuko dira herrien artean: Orisoain (54.000 euro), Cabanillas (88.000 euro), Esa (48.000 euro), Torres del Rio (54.000 euro), eta Belaskoain (54.000 euro).

ERAKUNDEEKIKO HARREMANETARAKO ETA GOBERNUAREN ELEDUNAREN DEPARTAMENTUA
Nafarroako Ikus-entzunezkoen Kontseiluko kideendako diru-konpentsazioak onetsi dira 2008. urterako

Astelehena, 2008ko maiatzaren 19a.  Nafarroako Gobernuak diru-konpentsazioak onetsi ditu Nafarroako Ikus-entzunezkoen Kontseiluko kideentzat 2008. urterako. Aipatu kontseilua organo independentea da eta Konstituzioaren printzipio eta baloreen errespetua sustatzen du Nafarroako ikus-entzunezkoen komunikabideetan (irratia eta telebista).
Diru konpentsazioak honako hauek dira: 277,66 euro, lan bileretara joateagatik; 278 eurotik 555,85 eurora bitartean txostenak egiteagatik, eta kilometrajea eta bidaiak: 0,31 euroko kilometro eta bidaia gastuak aurretik justifikatuta.

LEHENDAKARITZA, JUSTIZIA ETA BARNE DEPARTAMENTUA
Sektore pribatuan aritutako montepioetako funtzionarioek eskubide pasiboen sistema berria hautatzeko aukera dute
Astelehena, 2008ko maiatzaren 19a.  Nafarroako Gobernuak foru dekretu bat onetsi du Gizarte Segurantza sektore pribatuan kotizatu duten funtzionario aktiboek eskubide pasiboen sistema berria hautatzeko prozedura arautzeko. 

Aipatu sistema berria Martxoaren 5eko 19/2003 Foru legean aurreikusten da, izan ere, lege horren bidez Nafarroako Administrazio Publikoetako montepioetako funtzionarioen eskubide pasiboen araubide iragankorra arautu baitzen.
LEHENDAKARITZA, JUSTIZIA ETA BARNE DEPARTAMENTUA
Juan Antonio Sola Ibarra, Langileriaren Kudeaketarako Zerbitzuko zuzendari berria
Astelehena, 2008ko maiatzaren 19a.  Nafarroako Gobernuak Juan Antonio Sola Ibarra Langileriaren Kudeaketarako Zerbitzuko zuzendari izendatu du, Lehendakaritza, Justizia eta Barne kontseilariak proposatuta. Solak María Ángeles Domene Saez ordezkatuko du, izan ere, jubilatu baita.

